
2008 елның 15 декабрендә

кабул ителде


(2010 елның 21 декабрендәге 88-ТРЗ номерлы, 2014 елның 12 июнендәге 
53-ТРЗ номерлы, 2015 елның 8 октябрендәге 72-ТРЗ номерлы, 2019 елның  

25 декабрендәге 113-ТРЗ номерлы, 2023 елның 6 апрелендәге 26-ТРЗ номерлы Татарстан Республикасы законнары редакциясендә)  

 Әлеге Закон балигъ булмаганнарның җәмәгать тәрбиячеләре эшчәнлегенә бәйле барлыкка килә торган мөнәсәбәтләрне җайга сала.

1 статья. Гомуми нигезләмәләр

1. Балигъ булмаганнарның җәмәгать тәрбиячесе (алга таба – җәмәгать тәрбиячесе)  – җенесенә, гаилә хәленә бәйсез рәвештә, үзенең эшлекле һәм әхлакый сыйфатлары буенча җәмәгать тәрбиячесе вазыйфаларын үтәргә, остаз булырга сәләтле, социаль куркыныч хәлдә яисә авыр тормыш шартларында булган балигъ булмаганның  җәмәгать тәрбиячесе вазыйфаларын ирекле рәвештә үз өстенә алучы Россия Федерациясе гражданы. 

2. Җәмәгать тәрбиячеләре булып дәүләт хакимияте органнарының һәм җирле үзидарә органнарының, хокук саклау органнарының, балигъ булмаганнарның күзәтүчесезлеген һәм хокук бозуларын профилактикалау системасы органнарының һәм учреждениеләренең, хезмәт коллективларының һәм иҗтимагый оешмаларның вәкилләре, хәрби хезмәткәрләр, педагогика хезмәткәрләре билгеләнеп куелырга мөмкин. 

3. Түбәндәге затлар җәмәгать тәрбиячеләре була алмый:

1)  суд тарафыннан хокуктан файдалануга сәләтсез яисә хокуктан файдалану сәләте чикләнгән дип танылган;

2) суд тарафыннан ата-ана хокукларыннан мәхрүм ителгән яисә ата-ана хокуклары чикләнгән;

3)  үзләренә йөкләнгән законлы бурычларны тиешенчә үтәмәгән өчен уллыкка (кызлыкка) алучы, опекун (попечитель), тәрбиягә бала алган ата-ана, патронат тәрбияче вазыйфаларыннан читләштерелгән;

4) сәламәтлеге аркасында ата-ана бурычларын үтәмәгән;

5) даими  яшәү урыны булмаган;

6)  элек хөкем ителгән затлар.

4. Балигъ булмаганга  җәмәгать тәрбиячесе муниципаль районның (шәһәр округының) балигъ булмаганнар эшләре һәм аларның хокукларын яклау комиссиясе (алга таба – балигъ булмаганнар эшләре комиссиясе) тарафыннан кирәк дип танылганда беркетелә.

5. Җәмәгать тәрбиячесе үз вазыйфаларын түләүсез башкара.

2 статья. Балигъ булмаганнарның җәмәгать тәрбиячеләренең      

                максатлары һәм бурычлары

1. Татарстан Республикасында балигъ булмаганнарның җәмәгать тәрбиячеләре институты балигъ булмаганнарның күзәтүчесез, караучысыз калуын һәм хокук бозуларын кисәтү өлкәсендә социаль сәясәтне камилләштерү, гаиләне һәм балаларны яклау буенча конституциячел нормаларны гамәлгә ашыру максатларында төзелә.

2. Балигъ булмаганнарның җәмәгать тәрбиячеләренең төп бурычлары түбәндәгеләр була:

1) авыр тормыш шартларында булган яисә җәмәгать тәртибен  бозуга омтылышлы  балигъ булмаганнарны тәрбияләүдә ата-аналарга яисә аларны алыштыручы затларга ярдәм итү;

2) балигъ булмаганнарның хокукларын һәм законлы мәнфәгатьләрен  яклау  һәм торгызу буенча чараларны гамәлгә ашыруда  үз вәкаләтләре чикләрендә  катнашу;

3) балигъ булмаганнарның җәмгыятькә каршы гамәлләр кылуларын, җәмгыяви куркыныч гамәлләрне, җинаятьләрне кабат кылуларын кисәтү максатларында балигъ булмаганнар белән  индивидуаль профилактик эш уздыру;

4) балигъ булмаганнарның күзәтүчесезлеген һәм хокук бозуларын профилактикалау системасы органнары һәм учреждениеләре белән берлектә балигъ булмаганнарның күзәтүчесез, караучысыз калуын, хокук бозуларын һәм  җәмгыятькә каршы гамәлләр кылуларын кисәтү мәсьәләләре буенча хезмәттәшлек итү;

5) федераль законнарда һәм  Россия Федерациясенең башка норматив хокукый актларында, шулай ук Татарстан Республикасы  законнарында  һәм  Татарстан Республикасының башка норматив хокукый актларында билгеләнгән бүтән бурычлар.

3. Җәмәгать тәрбиячеләре үз эшләрен балигъ  булмаганның ата-анасы (аларны алыштыручы затлар), балигъ булмаганнарның күзәтүчесезлеген һәм хокук бозуларын профилактикалау системасы органнары һәм учреждениеләре, хезмәт коллективлары, шулай ук балигъ булмаганның белем алу, эш яисә яшәү урыны буенча иҗтимагый оешмалар белән  тыгыз бәйләнештә башкаралар. (3 өлеш 2014 елның 12 июнендәге 53-ТРЗ номерлы Татарстан Республикасы Законы редакциясендә)
3 статья. Балигъ  булмаганнарга җәмәгать тәрбиячеләрен беркетү        һәм җәмәгать тәрбиячеләренең эшләү тәртибе

1. Җәмәгать тәрбиячесе түбәндәге балигъ булмаганга беркетелә:

1) социаль куркыныч хәлдә, шул исәптән гаиләдә  рәхимсез мөнәсәбәткә дучар ителгән, яисә авыр тормыш шартларында калган һәм социаль ярдәмгә мохтаҗ; (1 пункт 2019 елның 25 декабрендәге 113-ТРЗ номерлы Татарстан Республикасы Законы редакциясендә)
2) балигъ  булмаганнар өчен социаль-реабилитация үзәкләрендә, балалар һәм яшүсмерләр өчен социаль приютларда, ата-ана тәрбиясеннән мәхрүм калган  балаларга ярдәм итү үзәкләрендә, тәрбия, белем бирүнең махсус шартларына мохтаҗ һәм махсус педагогик мөнәсәбәт таләп итүче девиант холыклы (җәмгыять өчен куркыныч) белем алучылар өчен мәгариф оешмаларында (ачык һәм ябык типтагы махсус укыту-тәрбияләү учреждениеләрендә) торучы, гаиләгә һәм балаларга социаль ярдәм күрсәтү үзәкләрендә (бүлекчәләрендә) һәм социаль ярдәмгә һәм (яисә) реабилитацияләүгә мохтаҗ булган балигъ булмаганнар өчен башка учреждениеләрдә  исәптә торучы; (2 пункт 2014 елның 12 июнендәге 53-ТРЗ номерлы Татарстан Республикасы Законы редакциясендә)

3) табиб билгеләвеннән башка наркотик чаралар яисә психотроп  матдәләр кулланучы йә миңгерәткеч матдәләр, алкогольле һәм спиртлы продукция кулланучы; (3 пункт 2015 елның 8 октябрендәге 72-ТРЗ номерлы Татарстан Республикасы Законы редакциясендә)

4) җәмгыяви куркыныч гамәл кылган һәм җинаять җаваплылыгы билгеләнә торган яшькә җитмәү аркасында яисә психик кимчелеккә бәйле булмаган рәвештә психик үсеше тоткарлану нәтиҗәсендә җинаять җаваплылыгына  җәлеп ителми торган;

5) амнистия турындагы акт нәтиҗәсендә яисә шартлар үзгәрүгә бәйле рәвештә җинаять җаваплылыгыннан азат ителгән;

6) җәза узудан шартлы-вакытыннан алда азат ителгән, амнистия турындагы акт нәтиҗәсендә яисә ярлыкауга бәйле рәвештә җәзадан азат ителгән;

7) авыр булмаган яисә уртача авырлыкта җинаять кылган өчен хөкем ителгән һәм  тәрбияви  йогынтылы мәҗбүри чаралар белән  җәзадан суд тарафыннан азат ителгән;
8) шартлы рәвештә хөкем ителгән, мәҗбүри эшләргә, төзәтү эшләренә яисә иректән мәхрүм итүгә бәйле булмаган башка җәза чараларына хөкем ителгән;
9) җинаять-башкару системасы учреждениеләреннән азат ителгән,  ябык типтагы махсус  укыту-тәрбияләү учреждениеләреннән кайткан, әгәр ул  күрсәтелгән  учреждениеләрдә  булу чорында режимны бозган, хокукка каршы гамәлләр кылган булса, һәм (яисә) азат ителгәннән соң (чыгарылганнан соң) социаль куркыныч хәлдә булса, һәм (яисә) социаль ярдәмгә һәм (яисә)  реабилитацияләүгә мохтаҗ булса;
10) гаиләдән яисә мәгариф йә башка балалар оешмаларыннан даими рәвештә рөхсәтсез китеп йөргән; (10 пункт 2014 елның 12 июнендәге 53-ТРЗ номерлы Татарстан Республикасы Законы редакциясендә)

11) даими рәвештә белем алудан  читләшкән; (11 пункт 2014 елның 12 июнендәге 53-ТРЗ номерлы Татарстан Республикасы Законы редакциясендә)

12)  күзәтүчесез яисә караучысыз  калган;
13)  сукбайлык яисә теләнү белән шөгыльләнүче;

14) «Россия Федерациясендә хокук бозуларны профилактикалау системасы нигезләре турында» 2016 елның 23 июнендәге 182-ФЗ номерлы Федераль закон нигезендә башка нигезләр буенча профилактик исәптә торучыларга. (14 пункт 2023 елның 6 апрелендәге 26-ТРЗ номерлы Татарстан Республикасы Законы редакциясендә)
2. Җәмәгать тәрбиячесен билгеләгәндә һәр аерым очракта балигъ булмаганның характеры, аның яше, омтылышлары, башка шартлар, шулай ук җәмәгать тәрбиячесенең  конкрет балигъ  булмаган затка карата үзенә йөкләнә торган бурычларны үтәү мөмкинлеге һәм үз ризалыгы исәпкә алына.

3. Җәмәгать тәрбиячеләренең эшенә методик җитәкчелек итү федераль законнар һәм  Татарстан Республикасы законнары нигезендә гамәлдә булучы балигъ булмаганнар эшләре комиссиясе  тарафыннан башкарыла.
4. Балигъ булмаганнар эшләре комиссиясе: 

1) әлеге Закон  таләпләренә туры килә торган затлар арасыннан җәмәгать тәрбиячесен сайлап ала;

2) җәмәгать тәрбиячесе булырга теләгән кандидатлар белән психологның катгый  катнашуында әңгәмә оештыра; 
3) ун яшькә җиткән балигъ булмаганның фикерен искә алып һәм аның ата-анасы (аларны алыштыручы затлар) белән килештереп, әңгәмә нәтиҗәләре буенча ике атна  эчендә җәмәгать тәрбиячесен балигъ булмаганга беркетү турында карар кабул итә;

4) җәмәгать тәрбиячеләре өчен балаларның хокукларын  яклау һәм саклау өлкәсендә гомуми мәгълүматлылык буенча кыска сроклы курслар оештыра.

5. Җәмәгать тәрбиячеләре кандидатуралары турындагы тәкъдимнәрне балигъ булмаганнарның эшләре  комиссиясе рәисенә Татарстан Республикасы Дәүләт Советы  депутатлары,  муниципаль берәмлекләрнең вәкиллекле органнары депутатлары, эчке эшләр органнарының, мәгариф оешмаларының, балигъ булмаганнарның күзәтүчесезлеген һәм хокук бозуларын профилактикалау системасы органнарының һәм учреждениеләренең, хезмәт коллективларының һәм иҗтимагый оешмаларның  җитәкчеләре, шулай ук балигъ булмаганнар эшләре комиссиясе әгъзалары кертергә мөмкин.  (5 өлеш 2014 елның 12 июнендәге 53-ТРЗ номерлы Татарстан Республикасы Законы редакциясендә)

6. Балигъ булмаганнар эшләре комиссиясе җәмәгать тәрбиячесенә аны балигъ булмаганга җәмәгать тәрбиячесе итеп беркетү турындагы карарны һәм җәмәгать тәрбиячесенең хокуклары һәм бурычлары бәян ителгән памятканы, шулай ук  бирү тәртибе һәм үрнәге Балигъ булмаганнар эшләре һәм аларның хокукларын яклау буенча республика комиссиясе тарафыннан раслана торган   җәмәгать тәрбиячесе таныклыгын бирә. (6 өлеш 2019 елның 25 декабрендәге 113-ТРЗ номерлы Татарстан Республикасы Законы редакциясендә)
7. Балигъ булмаганнар эшләре комиссиясе җәмәгать тәрбиячесен балигъ булмаганга беркетү турында карар кабул ителгән көннән соң  биш көн эчендә җәмәгать тәрбиячесенең эш урынына, балигъ булмаганның ата-анасына яисә  аларны алыштыручы затларга кабул ителгән  карар турында хәбәр итә, анда  җәмәгать тәрбиячесенең ризалыгы белән законнар нигезендә җәмәгать тәрбиячесенең  фамилиясе, исеме, атасының исеме, элемтә өчен телефон номерлары, эш урыны һәм яшәү урыны күрсәтелә. 

8. Балигъ булмаганнар  эшләре комиссиясе җәмәгать тәрбиячесе белән бергә балигъ булмаганны реабилитацияләүнең индивидуаль программасын һәм аны гамәлгә ашыру чаралары планын эшли, алар балигъ булмаганнар эшләре комиссиясе рәисе тарафыннан раслана һәм авыл җирлекләрендә –  муниципаль берәмлек башлыгы белән, шәһәр җирлекләрендә һәм шәһәр округларында җирле администрация башлыгы йә ул вәкаләт биргән зат белән килештерелә. (8 өлеш 2010 елның 21 декабрендәге 88-ТРЗ номерлы Татарстан Республикасы Законы редакциясендә)

9. Муниципаль берәмлек җәмәгать тәрбиячесе мөрәҗәгате буенча балигъ булмаганга медицина, психологик-педагогик, социаль-хокукый, социаль-көнкүреш һәм бүтән төрле  ярдәм күрсәтүне үз компетенциясе чикләрендә оештыра.

10. Балигъ булмаганнар эшләре комиссиясе эшчәнлеген җәмәгать тәрбиячеләре эшенә методик җитәкчелек итү өлешендә координацияләүне Балигъ булмаганнар эшләре һәм аларның хокукларын яклау буенча республика комиссиясе гамәлгә ашыра. (10 өлеш 2019 елның 25 декабрендәге 113-ТРЗ номерлы Татарстан Республикасы Законы редакциясендә)
11. Җәмәгать тәрбиячесенең эше түбәндәге очракларда туктатыла: 

1) балигъ булмаган зат 18 яшькә җиткәндә; 

2) аны башка җәмәгать тәрбиячесе белән алыштырганда;
3) балигъ булмаган зат башка яшәү урынына күчеп киткәндә;
4) балигъ булмаган зат профилактик исәптән төшерелгәндә; 

5) җәмәгать тәрбиячесенең, балигъ булмаганның яисә аның ата-анасының (аларны алыштыручы затларның) шәхси үтенече буенча;
6) әлеге Законда каралмаган башка очракларда балигъ булмаганнар эшләре комиссиясе карары буенча. 

(11 өлеш 2023 елның 6 апрелендәге 26-ТРЗ номерлы Татарстан Республикасы Законы редакциясендә)
12. Гражданның җәмәгать тәрбиячесе буларак эшчәнлеген туктату турындагы карарны балигъ булмаганнар эшләре  комиссиясе кабул итә. 

4 статья. Җәмәгать тәрбиячесе бурычлары
Җәмәгать тәрбиячесе түбәндәгеләрне үтәргә тиеш: 

1) ата-анага яисә аларны алыштыручы затларга балигъ булмаганны тәрбияләү һәм укыту бурычларын үтәгәндә  үз вәкаләтләре чикләрендә ярдәм итәргә;

2) балигъ булмаганны  төзәтү, анда булган яман гадәтләрне һәм әдәпсезлек күренешләрен бетерү, аны аңлы рәвештә җәмгыятькә файдалы эшчәнлеккә әзерләү өчен көч куярга;

3) балигъ булмаган зат белем алсын өчен чаралар күрергә,  балигъ булмаганга гомуми белем бирү оешмасына даими рәвештә йөрүдә ярдәм итәргә, аның укудагы өлгерешен, мәктәптәге, эштәге, гаиләдәге, урамдагы, җәмәгать урыннарындагы тәртибен  күзәтергә; (3 пункт 2014 елның 12 июнендәге 53-ТРЗ номерлы Татарстан Республикасы Законы редакциясендә)

4) балигъ булмаганга эшкә урнашуда һәм аның вакытлыча шөгыльләнүенә ярдәм итәргә;

5)  балигъ булмаганга мәгариф оешмасында белем алудан буш вакытын нәтиҗәлерәк файдалануга  ярдәм итәргә: аны мәктәптән тыш учреждениеләрдәге һәм оешмалардагы шөгыльләргә җәлеп итәргә; (5 пункт 2014 елның 12 июнендәге 53-ТРЗ номерлы Татарстан Республикасы Законы редакциясендә)

6) балигъ булмаганның белем алуын, хезмәтен һәм ял итүен дөрес оештыру өчен тиешле шартлар тудыру өчен чаралар күрергә; (6 пункт 2014 елның 12 июнендәге 53-ТРЗ номерлы Татарстан Республикасы Законы редакциясендә)

7) балигъ булмаган затта аралашу, холык-фигыль, хокукый гыйлем, хокукый культура күнекмәләрен барлыкка китерүдә ярдәм итәргә;

8) мораль-әхлакый кыйммәтләрне, патриотизмны һәм граждан культурасын булдыруда ярдәм итәргә;
9) балигъ булмаганга  җәмгыять һәм дәүләт алдында җаваплылык хисе сеңдерергә;

10) балигъ булмаган зат һәм аның гаилә әгъзалары арасында барлыкка килә торган конфликтларны җайга салуда ярдәм итәргә;

11) кирәк чакта балигъ булмаганнар эшләре комиссиясенә балигъ булмаган зат белән ата-анасы (аларны алыштыручы затлар) арасындагы  конфликтлар, каршылыклар, үзара килешмәүчәнлекләр булу турында  хәбәр итәргә.

5 статья. Җәмәгать тәрбиячесе хокуклары
Җәмәгать тәрбиячесе  түбәндәгеләргә хокуклы: 

1) балигъ булмаганның яшәү, белем алу яисә эш урынына барып йөрергә; (1 пункт 2014 елның 12 июнендәге 53-ТРЗ номерлы Татарстан Республикасы Законы редакциясендә)

2) балигъ булмаганга тәртип кагыйдәләрен үтәү буенча кирәкле киңәшләр бирергә;

3) ата-ананың (аларны алыштыручы затларның) ата-ана бурычларын тиешенчә үтәмәүләренә игътибар итәргә, балигъ булмаганның тәртибе өчен аларның  җаваплы булуларын аңлатырга;

4) ата-ананың (аларны алыштыручы затларның) балаларын тәрбияләү бурычларын канәгатьләнмәслек итеп үтәүләре турындагы, аларның тәртипләрен комиссия утырышында тикшерү турындагы һәм җәмәгать тәрбиячесе таләпләрен берничә мәртәбә үтәмәгән йә балигъ булмаганны тәрбияләүдә уңай нәтиҗә булмаган очракта башка йогынты чараларын күрү турындагы мәсьәләне  балигъ булмаганнар эшләре комиссиясе тикшерүенә чыгарырга;

5) балигъ булмаганга аның ялын оештыруда, югарырак баскычта белем алуда,  аңа медицина хезмәте күрсәтүдә, медицина  күрсәтмәләре һәм сәламәтлек торышы нигезендә белгеч табиблар тарафыннан даими рәвештә тикшерү үткәрүдә ярдәм күрсәтергә; (5 пункт 2014 елның 12 июнендәге 53-ТРЗ номерлы Татарстан Республикасы Законы редакциясендә)

6) балигъ булмаганның хокукларын һәм законлы мәнфәгатьләрен яклау чараларын күрергә;

7) балигъ булмаганнар эшләре комиссиясе  эшендә җәмәгать тәрбиячесе карамагындагы балигъ булмаганның хокукларына кагылышлы мәсьәләләрне караганда катнашырга;

8) эчке эшләр органнарыннан һәм балигъ булмаганнарның күзәтүчесезлеген һәм хокук бозуларын профилактикалау системасы учреждениеләреннән балигъ булмаган зат турында һәм аның ата-анасы (аларны алыштыручы затлар) турында җәмәгать тәрбиячесе вазыйфаларын үтәүгә бәйле кирәкле мәгълүматны законнар нигезендә алырга; 
9) балигъ булмаган затны реабилитацияләүнең индивидуаль программасын гамәлгә ашыруда эчке эшләр органнарыннан һәм балигъ булмаганнарның күзәтүчесезлеген һәм хокук бозуларын профилактикалау системасы учреждениеләреннән  җәмәгать тәрбиячесе вазыйфаларын үтәүгә бәйле кирәкле ярдәмне  законнар нигезендә алырга.
6 статья. Җәмәгать тәрбиячеләрен кызыксындыру  чаралары 

1. Үз вазыйфаларын актив һәм намуслы башкаручы, балигъ булмаганнар белән эшләгәндә уңай нәтиҗәләргә ирешкән җәмәгать тәрбиячеләре балигъ булмаганнар эшләре комиссиясе тәкъдиме буенча дәүләт хакимияте органнары, җирле үзидарә органнары, эш яисә белем алу урыны буенча оешмалар тарафыннан бүләкләнергә мөмкин. (1 өлеш 2014 елның 12 июнендәге 53-ТРЗ номерлы Татарстан Республикасы Законы редакциясендә)

2. Җәмәгать тәрбиячеләрен кызыксындыру рәвешләре һәм тәртибе законнар нигезендә Татарстан Республикасы Министрлар Кабинеты тарафыннан, җирле үзидарә органнары, иҗтимагый оешмалар, җәмәгать тәрбиячесенең эш яисә белем алу урыны буенча коллективлар тарафыннан билгеләнергә мөмкин. (2 өлеш 2014 елның 12 июнендәге 53-ТРЗ номерлы Татарстан Республикасы Законы редакциясендә)

7 статья. Җәмәгать тәрбиячесен алмаштыру 

1. Җәмәгать тәрбиячесе үзенең бурычларын үтәмәгән яисә тиешенчә үтәмәгән очракта, балигъ булмаганнар эшләре комиссиясе балигъ булмаганнарның күзәтүчесезлеген һәм хокук бозуларын профилактикалау системасы органнарының һәм учреждениеләренең, балигъ булмаган затның, аның ата-анасының (аларны алыштыручы затларның) үтенечнамәсе йә үз инициативасы белән гражданны җәмәгать тәрбиячесе бурычларын үтәүдән азат итү турында карар кабул итә. 

2. Кирәк  очракта балигъ булмаганга әлеге Законның 3 статьясында билгеләнгән тәртиптә башка җәмәгать тәрбиячесе билгеләнеп куела.

8 статья. Балигъ булмаганнарның хокуклары 

Җәмәгать тәрбиячесе катнашында үзенә карата индивидуаль профилактика эше алып барыла торган балигъ булмаганнарга халыкара хокук актлары, Россия Федерациясе Конституциясе, Татарстан Республикасы Конституциясе, "Россия Федерациясендә бала хокукларының төп гарантияләре турында" 1998 елның  24 июлендәге 124-ФЗ номерлы Федераль закон, "Балигъ булмаганнарның күзәтүчесезлеген һәм хокук бозуларын профилактикалау системасы нигезләре турында" 1999 елның 24 июнендәге 120-ФЗ номерлы Федераль закон, Россия Федерациясенең һәм Татарстан Республикасының башка законнары һәм бүтән норматив хокукый актлары белән гарантияләнгән хокуклар һәм ирекләр тәэмин ителә.

9 статья. Әлеге Законның үз көченә керүе
1. Әлеге Закон рәсми басылып чыккан көненнән соң ун көн узгач үз көченә керә.

2. Татарстан Республикасы Министрлар Кабинетына үзенең норматив хокукый актларын әлеге Законга яраклаштырырга, шулай ук аны гамәлгә ашыруны тәэмин итә торган  норматив хокукый актлар кабул  итәргә.

